
GOUVÈNÈ CUOMO ANONSE YON INISYATIV RECHÈCH SOU KANSÈ POU 
AMELYORE JEFÒ PREVANSYON E PÈMÈT MOUN JWENN TRETMAN 

DYAGNOSTIK NAN KONTE WARREN E ATRAVÈ NEW YORK  
  

Prezantman, Kansè se 2yèm Kòz Prensipal Desè nan New York e nan tout  
Peyi Etazini  

  
DOH pral fè Kat Analiz Rejyonal, nan Zòn New York kote ki gen pi gwo Ensidans 

Kansè  
  

Nouvo Etid yo pral Egzamine Modèl, Tandans ak Kòz Posib ki Kontribye nan 
Ensidans Kansè  

  
Inisyativ lan ap nan Menm Lanse ak Mezi yo pran pou Moun New York Jwenn 

Sèvis Dyagnostik ak Tretman  
  
  
Jodi a, Gouvènè Andrew M. Cuomo te anonse yon nouvo inisyativ pou egzamine 
tandans ak kòz posib kansè nan kat rejyon atravè eta a, pami lèkèl Konte Warren, ki 
gen pi gwo ensidans sèten kansè. Sou demann Gouvènè an, Depatman Sante an 
(Department of Health, DOH) pral revize done sou kansè, faktè demografik e 
okipasyonèl posib, epi li pral konsilte Depatman Konsèvasyon Anviwònmantal 
(Department of Environmental Conservation) konsènan faktè anviwònmantal ki 
kontribye nan modèl ensidans kansè nan pati lwès eta a, nan de rejyon sid eta la, epi 
nan zòn Konte Warren nan pati lès eta a.  
  
Kounye a nan New York, kansè se dezyèm kòz prensipal desè, apre maladi kè. Chak 
ane, prèske 110,000 moun New York aprann yo gen kansè, e apeprè 35,000 mouri 
maladi a. Nouvo jefò sa a, k ap baze sou done, ap ede idantifye kòz prensipal ki fè gen 
yon pi gwo pousantaj kansè nan sèten rejyon, epi anfendkont ede devlope pwogram ki 
pi efikas pou evite e trete kansè. Eta a ap mete 500,000 dola pou pi plis nan bidjè a, 
pou li fè kat etid rejyonal, e yo atann a jwenn rezilta yo nan ennan.  
  
“Yon dyagnostik kansè se dènye bagay yon moun vle tande lè l al kay doktè, e pou New 
York kontinye bay meyè swen pou ede trete maladi sa a, ki trè danjere, nou dwe envesti 
nan rechèch ak devlopman ki nesesè pou amelyore fason nou bay swen”, Gouvènè 
Cuomo te deklare. “Lit san souf n ap mennen kont kansè se yon defi mondyal; sèl 
fason pou pran ka li se nan yon tèt ansanm ant ekspè medikal ak enstitisyon medikal yo 



 

 

pou jwenn yon solisyon. Envestisman sa a, ansanm ak etid ki pral fèt nan tout eta a, ap 
ouvri pòt la pou nouvèl dekouvèt e l ap revele tout sa moun New York kapab fè pou 
amelyore sante ak byennèt yo menm ak fanmi yo. Pandansetan n ap kontinye travay 
pou New York vin pi djanm e pi sen pou tout moun.”  
  
Nan kad revizyon an, Depatman Sante pral gade toupatou nan konte ki gen pi gwo 
pousantaj kansè yo, epi l ap travay pou dekouvri modèl an rapò ak faktè demografik, 
sosyo-ekonomik, konpòtman, oswa okipasyonèl. Anplis de sa, Depatman Konsèvasyon 
Anviwònmantal la pral fè envantè menas anviwònman posib osen kominote sa yo. 
Ajans yo pral kolabore pou fè plis evalyasyon, trase plis kat, e jwenn plis done. DOH 
pral itilize rezilta inisyativ sa a pou amelyore jefò nan zafè tès depistaj ak prevansyon 
osen kominote an, epi pèmèt moun jwenn bon jan sèvis swen sante ki apwopriye nan 
kominote atravè eta a yo, ki gen gwo pousantaj kansè.  
  
Byenke kantite kansè yo dyagnostike chak ane nan New York ogmante, lanmò akòz tip 
kansè ki pi komen yo, tankou paregzanp kansè poumon, kansè pwostat, kansè tete 
(pou fi) ak kansè kolorektal, diminye piti piti. Lè moun kapab fè tès despistaj kansè, sa 
pèmèt deteke e trete maladi an pi bonè, ki fè gen plis dyagnostik e mwens desè. Pou 
plis done ak enfòmasyon sou kansè nan Eta New York, 
vizite: www.health.ny.gov/statistics/cancer/registry/pdf/snapshot.pdf.  
  
Komisè Depatman Sante Eta New York la, Doktè Howard Zucker, te di, “Gen plis 
pase yon milyon moun New York k ap viv avèk yon dyagnostik kansè, keseswa paske 
yo malad kounye a oswa yo te malad anvan sa, e plizyè milyon moun pèdi yon moun yo 
renmen akòz maladi tèt chaje sa a. Sa yo se enfòmasyon ki louvri je nou, e se 
egzakteman poutèt sa Gouvènè Cuomo ap pran gwo mezi pou evite, detekte e trete 
kansè avèk siksè. Mezi sa yo pral ede kominote New York yo konprann kansè pi byen, 
epitou pèmèt rezidan yo jwenn sèvis enpòtan ki pou sove lavi yo.”  
  
Komisyonè Depatman Konsèvasyon Anviwònmantal Eta New York la, Basil 
Seggos te di, “Pwoteje sante moun New York se youn nan pi gwo priyorite eta a, e 
gras a lidèchip Gouvènè Cuomo, n ap fè gwo envestisman pou amelyore kalite dlo ak 
kalite lè a, e pran ka sous polisyon nan eta a. Lè nou byen egzamine faktè 
anviwònmantal ki kontribye nan yon pi gwo ensidans kansè nan sèten rejyon done eta 
a, nou ka pi byen mennen jefò prevansyon nan New York. Mwen bat bravo pou 
Gouvènè a pou lidèchip li nan kad pwoblèm enpòtan sa a, e m ap kontan travay avèk 
DOH e avèk tout moun ki gen enterè nan koze a pou inisyativ sa a pran pye byen 
rapid.”  
  
Rejis Kansè Eta New York la (New York State Cancer Registry) se youn nan rejis pi 
konplè ki genyen nan Etazini; li gen done ki date de plis ke 50 an. Rejis la sètifye “Gold” 
(Gold Certified) pa Asosyasyon Nò Ameriken Rejis Santral Kansè (North American 
Association of Central Cancer Registries) poutèt jan li konplè e presi. Rejis la rasanble 
rapò sou dyagnostik kansè nan men pwofesyonèl lasante, sa ki gen ladan sit anatomik 
timè yo, pwen dyagnostik la, tip selil kanserijèn yo, ansanm avèk enfòmasyon sou 
tretman ak enfòmasyon demografik moun yo dyagnostike avèk kansè a.  
  

http://www.health.ny.gov/statistics/cancer/registry/pdf/snapshot.pdf


 

 

DOH pral sèvi ak rejis kansè New York la pou idantifye konte ki gen pousantaj kansè ki 
pi wo nan Eta New York ak Vil New York, e pou kòmanse nouvo inisyativ sa a li pral 
konsantre sou kat rejyon nan eta a.  
  
DOH fè envestigasyon regilyèman sou ensidans kansè pou detèmine diferans ki 
genyen ant kantite kansè ki genyen tout bon ak kantite ki ta sanse genyen selon 
estatistik nan yon zòn done. Lè kantite tout bon an depase sa yo atann, apre yo sipoze 
senten faktè, kalite envestigasyon siperyè k ap fèt nan kad inisyativ sa a vin jistifye.  
  
Kansè afekte tout kominote New York e leta ap travay pou asire moun jwenn 
entèvansyon bonè, fè tès depistaj kansè, e suiv pwogram tretman. Nan kad nouvo 
inisyativ sa a, DOH ap travay avèk kominote yo idantifye yo pou yo jwenn sèvis enpòtan 
sa yo. Lajan leta a finanse plizyè pwogram ki vize a evite, idantifye e trete kansè. Atravè 
Pwogram Sèvis pou Kansè New York la (New York Cancer Services Program), lajan 
leta a finanse tès depistaj ak sèvis dyagnostik pou kansè tete, kansè kòl matris, ak 
kansè kolorektal, pou moun New York ki pa gen asirans oswa ki pa gen ase asirans, sa 
ki te depase 25,000 moun New York pandan ane fiskal 2016 la.  
  
DOH soutni kominote yo tou atravè plizyè pwogram sante piblik ki konsantre sou faktè 
ki kreye risk pou kansè, tankou paregzanp obezite ak mank aktivite fizik. Pwogram 
konplè Kontwòl Tabak la (Tobacco Control Program) fè pati misyon ajans lan pou 
elimine plizyè kòz desè ak maladi moun ka evite nan New York, ki asosye avèk 30 
pousan mòtalite kansè e 85 pousan kantite desè akòz kansè poumon. Pwogram sa a 
edike kominote yo atravè yon kanpay vize nan medya yo, travay avèk sistèm sante yo 
pou ogmante itilizasyon tretman pou kanpe sou tabak, epi ede minisipalite yo jwenn 
solisyon ki vize a kreye yon nòm san tabak. Kòm rezilta jefò sa yo, pousantaj jèn moun 
ki fimen nan Eta New York la desann a 4.3 pousan, sa ki ba anpil, e sa se pousantaj ki 
pi ba nan peyi a.  
  
“Kansè se yon fleyo nan kominote nou yo; li tiye twòp moun New York, e sa gen ladan 
zanmi nou yo ak moun nou renmen”, Senatè Betty Little te deklare. “Vizit Gouvènè 
Cuomo isit la jodi a, nan Glens Falls, montre li konprann byen ke sekirite ak sante 
kominote nou an se pi gwo priyorite. Mwen pral fè tout sa mwen kapab pou m travay 
avèk gouvènè a pou kore jefò li men ak administrasyon li an ap fè pou lite kont kansè.”  
  
Prezidan Konsèy Sipèvizè Konte Warren lan, Ron Conover, te di, “Kansè se yon 
dyagnostik tèt chajè ki terifye moun ak fanmi yo. Pèmèt moun sa yo fè egzamen 
depistaj e jwenn tretman ki adekwa, se yon bagay enpòtan pou asire yo gen pi gwo 
chans jwenn laviktwa kont maladi sa a. E se sa Gouvènè Cuomo ap fè jodi a. Avèk 
anons sa a, li montre byen klè ke fanmi sa yo pa kanpe poukont yo - New York avèk 
yo.”  
  
“Resevwa yon dyagnostik kansè ka devaste yon pasyan ak fanmi li”, Julie Hart, 
Direktris relasyon gouvènman New York pou rezo “Cancer Action Network” 
Sosyete Ameriken kont Kansè a (American Cancer Society), te di. “Nou bat bravo 
pou Gouvènè a pou inisyativ enpòtan sa a epi n ap kontan travay avèk li pou panche 
sou pwoblèm pousantaj kansè segondè yo ak enpòtans ki genyen nan tès depistaj 
kansè.”  

